
終篇第優等授山東新城知縣夢萱弱冠與同里莊公瑾

契厚能詩善草書

庚寅〈永樂八年〉

正月張輔敗賊餘黨阮師檜於東潮州斬首四千五百餘

級生擒二千餘人勑召輔還輔奏留黔國公沐晟雲陽伯

陳旭等討餘寇而自帥師還京○𥳑定伏誅

二月朔　上將親征北虜命　皇長孫留守北京命户部

尙書夏原吉兼行在六部及都察院事輔導　皇長孫○

是月丁未車駕發北京學士胡廣侍講楊榮金糼孜扈從

○以親征胡虜詔吿天下

三月大閱于鳴鑾戍○車駕出塞至淸水源其地有鹽海

旁近水皆鹹苦不可飲人馬皆渴明日營西北二里許忽

有淸泉水湧出　上命取親嘗之人馬賴以給足賜名神

應泉○車駕次凌霄峯登絕頂望漠北顧胡廣等曰元盛

時此皆民居今萬里蕭條尙敢倔強果何所恃哉因問廣

等曰諸將此來不聞進一言何也對曰成算在上星火之

輝何能上禆日月　上曰是何言也聖人有資于蒭蕘之

言何況君臣之閒古稱好問則裕自用則小朕有所行必

盡衆人之情曷嘗專任一已以掩羣策

四月車駕次玄石坡製銘勒于立馬峯之石銘曰維日月

--

明維天地壽玄石勒銘與之悠久○次長淸塞夜南望北

斗次濶灤海其水周圍千餘里幹難臚胊凡七河注其中

五月車駕至幹難河元太祖始興之地也本雅失里率衆

拒戰　上麾前鋒迎擊一鼓敗之本雅失里棄輜重牲畜

遁去

六月班師至靜虜鎮阿魯台復來戰　上率精騎徑衝虜

陣大呼奮擊阿魯台敗走以其家屬遠遁時熱甚無水軍

士饑渴遂收兵還營○車駕次擒胡山勒銘曰瀚海爲繼

天山爲鍔一掃胡塵永淸沙漠又次清流泉勒銘曰於繼

六師用殲醜虜山高水淸永彰我武旣而軍士乏食　上

令以御膳所儲糧鈔散給之且下令凡軍中糧鈔多者許

借貸囘京倍酬其直三軍乃獲全濟　上在軍中每日暮

猶未食中官請進膳　上曰軍士未食朕何忍獨先飽次

開平宴勞軍士　上曰朕在塞外久素食非乏肉也但念

士卒艱難朕雖食之豈能甘味故寧已之

七月車駕至北京○上聞周王橚於國中作殿奉祀　太

祖高皇帝賜之書曰禮支子不祭皇祖王國廟祀則肇於

始封之王若太祖之祀朝廷自有宗廟王今祀於國中僭

矣孔子曰祭之以禮若不得爲而爲之不可爲孝王其審

禮而行母貽物議

